
    Mons.  Lawrenz  Sciberras

Dak li fit-T.Q. kien xi ftit imċajpar u mqalleb, Ġesu’ għamlu jidher wisq aħjar u aqwa.  Il-ħniena t’Alla jidher li din tagħmel parti mill-istess natura t’Alla.  Issa din il-verita’ Ġesu’ kompla saħħaħha tant li qal: “Ħennu,  bħalma hu ħanin Missierkom“ (Lq 6,36).  Mela s-sinjal qawwi u li jagħżlu  Alla hija l-ħniena.

Bidu tal-missjoni 
Fil-bidu tal-evanġelju tiegħu, Luqa jikteb żewġ innijiet tassew sbieħ u teoloġikament profondi.  Wieħed għannietu Marija u l-ieħor Żakkarija.  Marija qalet: “Il-ħniena Tiegħu (Alla) tinfirex f’kull żmien, fuq dawk li jibżgħu Minnu“.  Żakkarij min-naħa tiegħu kompla:  “B’hekk juri ħniena ma’ missirijietna u jiftakar fil-patt Tiegħu“. Is-suġġett ta’ dawn it-tnejn huwa Alla. 

Il-Papa Ġwanni Pawlu II fl-enċiklika “Għani fil-Ħniena“ jikteb hekk: “B’dan il-mod, fi Kristu u bi Kristu, Alla jidher b’mod speċjali fil-ħniena Tiegħu, jiġifieri f’dak l-attribut ta’ Alla li fil-kotba tal-Patt il-Qadim permezz ta’ għadd ta’ kliem u ħsibijiet hu mfisser bħala ħniena. Kristu jagħti tifsir sħiħ għal dejjem lit-tradizzjoni tal-Patt il-Qadim dwar il-ħniena.  Mhux biss jitkellem fuqha u jfissirha permezz ta’ paraguni u parabboli, iżda fuq kollox  jinkarnaha fih innifsu u b’xi mod ilibbisha persuntu, għax Hu, b’xi mod Hu l-ħniena fiha nfisha“ (n 6).

Fil-bidu tal-missjoni pubblika tiegħu, Ġesu’  fil-programm xandar il-ħniena: “Ħenjin dawk li jħennu għax huma jsibu ħniena“ (Mt 5,7). Ġesu’ ried joffri sinjal li jagħżlu minn dawk kollha li ġew qablu.  L-għelm uffiċjali ta’ Ġesu’ kienet il-ħniena.  “Ħennu bħalma hu ħanin Missierkom“ (Lq 6,36).
Meta wieħed jaħseb sew fl-opri tal-ħniena li jmissu l-ġisem u li fuqhom se jiġġudika Ġesu’ (Mt 25,31-46), s-seba’ li huma kollha jduru fuq il-virtu’ tal-ħniena.  Għaliex ma tasalx biex titma, tisqi, tlibbes, taċċetta barrani, iżżur marid,  jekk fil-fond ta’ qalbek ma jkollokx il-ħniena evanġelika.  U din tal-ħniena ma’ kulħadd tagħmel il-bniedem wisq aktar uman.  Mill-ġdid għall-enċiklika: “Is-soċjeta’ tista’ ssir aktar umana, jekk fir-relazzjonijiet ta’ kull xorta, tal-bnedmin bejniethom u bejn is-soċjetajiet indaħħlu mhux biss il-ġustizzja, imma wkoll dik l-imħabba kollha ħniena li hi l-qofol tal-messaġġ tal-Evanġelju“
L-iben il-ħali

Fil-parabbola tal-iben il-ħali (Lq 15,11-32) fiha deskrizzjoni wiesa’ ħafna tal-ħniena t’Alla.  Jixraq li minħabba ċ-ċentralita’ tal-ħniena f’din il-parobbola tibda tissejjaħ “il-parobbola tal-missier ħanin”.  Luqa jgħid preċiż li f’dik id-dar ma kien jonqos xejn, madankollu t-tifel iż-żgħir ried jitlaq, u dan biex mingħalih isib hena aqwa u  aħjar.  Meta kien il-bogħod u f’art il-miżerja  tant li kien jixtieq jimla żaqqu mqar bil-ħarrub, l-iben iddeċieda li jirritorna d-dar 

Fid-ideskrizzjoni tal-laqgħa li saret bejn il-missier u l-iben, ta’ min jinnota l-fatt li l-missier mar jiltaqa’ ma’ ibnu meta dan kien għadu ‘l bogħod.  Hawn ta’ min jaħseb li l-missier ta’ kuljum kien jgħarrex lejn ix-xefaq biex jara jekk ibnu kienx ġej lura.  U hawn taqbeż fil-beraħ il-ħniena bla tarf t’Alla rappreżentant fil-missier.  U allura l-missier tqanqal u ma setax iżomm x’kien qed iħoss lejn ibnu, tant li l-missier telaq jiġri sew inxteħet fuq għonqu u biesu.  

Hekk kif waslu d-dar, il-missier ordna biex iġibu fost l-isbaħ ħwejjeġ.  Li tlibbes lil xi ħadd bi ħwejjeġ jiswew ħafna flus dan huwa sinjal ta’ ġieħ u unur.  Li tlibbes iċ-ċurkett fis-saba’ tal-id dan għandu tifsira ta’ setgħa fuq dak li għandek.  Hemm il-qorq, li  dawk iż-żminijiet kienu  jilbsuh biss in-nies ħielsa u mhux  l-iskjavi.  Dawn kienu jkunu ħafjin.  Fl-aħħar, il-missier ordna biex joqtlu l-għoġol l-imsemmen  u jagħmlu festa flimkien.
It-tagħlima li Ġesu’ ried iwassal permezz ta’ din il-parabbola huwa, li kif il-missier ħafer u ħenn għal ibnu, hekk ukoll jagħmel il-Missier tas-sema ma’ wliedu.  Issa dan il-ħsieb tal-ħniena divina jidher ukoll fis-salm 103:  “Bħalma jħenn il-missier għal uliedu, hekk iħenn il-Mulej għal min għandu l-biża’ Tiegħu“ (103,13).  Dejjem f’dan l-istess  kapitlu, Luqa jikteb żewġ parabboli oħra u t-tnejn jitkellmu mill-ħniena. L-ewwel waħda hija dik tan-nagħġa l-mitlufa, u t-tieni waħda tad-draikma l-mitlufa  (Lq 15,1-10).

It-tgemgim tal-Fariżej 

Dawn it-tliet parabboli u li t-tlieta qegħdin fl-istess kapitlu ta’ Luqa (15), Ġesu jgħidhom biex jilqa’ bis-sħiħ għat-tgemgim tal-Fariżej (Lq 15,2).  Dan għaliex bosta pubblikani u midinbin kienu jersqu bi ħġarhom għand Ġesu’.  L-imgħallem għalhekk ma setax jissaporti u jilqa’ dan kollu.  Tant kien marsus mill-kritika xejn ġusta tal-Fariżej, li Ġesu’  qal tliet parabboli kollha jduru mal-ħniena kbira t’Alla l-Missier ippreżentata FIH.  Ġesu’ ried jgħallem anke bil-kelma ċara u qawwija Tiegħu li s-saltna tas-sema hija miftuħa għal kulħadd, mingħajr ebda għażla bejn poplu u ieħor, bejn stat ta’ ħajja u ieħor.  Missier li jagħder iħenn u jaħfer.  Basta l-bniedem ukoll min-naħa tiegħu, jagħmel il-parti tiegħu u jmidd riġlejh għall-indiema.
Il-ktieb il-Kbir

Il-bniedem meta jħaddem il-virtu’  tal-ħniena ikun qed jikber fl-għaqda u l-imħabba ma’ Alla li huwa l-istess ħniena u ma’ sħabu l-bnedmin.  Wieħed irid ikun dejjem  lest biex jaħfer, iħenn, jinsa u jagħder.  Dawn huma virtujiet evanġeliċi.  Għaliex jekk ma nimxux fuq dawn il-virtujiet x’kien ikun qatt il-poplu tal-gżejjer tagħna?  Kien ikun poplu bla sinsla, qabda opportunisti, fejn min jiflaħ l-iżjed jaħkem u jasal biex jaħqar lil ħaddieħor.  Kienet issaltan il-liġi tal-ġungla, mela l-liġi tad-demm, tat-tpattija dejjiema  u ta’ vendetta.  Il-kors tal-istorja ta’ pajjiżna kien ikun totalment differenti kieku ma kellniex il-prinċipji tal-fidi nisranija fejn din tgħolli tant  ‘il fuq il-virtu’ tal-ħniena.  Ħniena dejjem, ma’ kulħadd u fil-pront.

Min forsi jaraha bi tqila biex iħenn, jagħder u jaħfer,  ir-riċetta jagħtihielna l-beatu Ġorg Preca.  Wieħed iħares lejn il-kurċifiss, jew kif kien iħobb isejjaħlu l-Ktieb il-Kbir.  Ħares lejH, ftakar x’kont qabel il-mewt ħarxa Tiegħu, u issa x’akkwistajt minħabba t-tixrid ta’ demmU kollu u l-ħniena Tiegħu.  Mela ħenn int ukoll, biex meta tidher  quddiemau Huwa jħenn ukoll għalik.

